
Shri Anantapadmanabha Mangala Stotram

శ్రీఅనన్తపద్మనాభమఙ్గలస్తోత్రమ్  

శ్రియఃకాన్తాయ  కల్యాణనిధయే నిధయేఽర్థినామ్  ।
శ్రీ శేషశాయినేఽనన్తపద్మనాభాయ మఙ్గలమ్  ॥ ౧॥
స్యానన్దూరపురీభాగ్యభవ్యరూపాయ  విష్ణవే  ।
ఆనన్దసిన్ధవేఽనన్తపద్మనాభాయ   మఙ్గలమ్  ॥౨॥
హేమకూటవిమానాన్తః భ్రాజమానాయ  హారిణే ।
హరిలక్ష్మీసమేతాయ పద్మనాభాయ మఙ్గలమ్  ॥ ౩॥
శ్రీవైకుణ్ఠవిరక్తాయ    శఙ్ఖతీర్థామ్బుధేః   తటే ।
రమయా రమమాణాయ పద్మనాభాయ మఙ్గలమ్  ॥ ౪॥
అశేష చిదచిద్వస్తుశేషిణే శేషశాయినే ।
అశేషదాయినేఽనన్తపద్మనాభాయ మఙ్గలమ్  ॥ ౫॥
యత్పదం పరమం సేవ్యం సదా పశ్యన్తి సూరయః ।
సేనాపతిముఖాస్తస్మై  పద్మనాభాయ మఙ్గలమ్  ॥౬॥
చుతుర్ముఖేశ్వరముఖైః  పుత్రపౌత్రాదిశాలినే   ।
సమస్తపరివారాయ పద్మనాభాయ మఙ్గలమ్  ॥ ౭॥
దివాకరయతీశానయోగిహృత్పద్మభానవే ।
పరస్మై  బ్రహ్మణేఽనన్తపద్మనాభాయ  మఙ్గలమ్  ॥౮॥
పరాఙ్కుశప్రబన్ధోక్తిప్రథితాయ     పరమాత్మనే ।
పూర్ణాయ  మహతేఽనన్తపద్మనాభాయ మఙ్గలమ్  ॥౯॥
వఞ్చిభూపశిరోరత్నరశ్మినీరాజితాఙ్ఘ్రయే  ।
వాఞ్ఛితాఖిలదాయాస్తు పద్మనాభాయ మఙ్గలమ్  ॥ ౧౦॥
సర్వావయవసౌన్దర్య  సౌవర్ణసుషమా  జుషే ।
సదా సమ్మోహనాయాస్తు పద్మనాభాయ మఙ్గలమ్  ॥ ౧౧॥

శ్రీఅనన్తపద్మనాభమఙ్గలస్తోత్రమ్  

యోగేశ్వరాయ కృష్ణాయ  నరసింహాయయోగినే ।
యోగముద్రాభిరామాయ  పద్మనాభాయ మఙ్గలమ్  ॥ ౧౨॥
అనన్తపురనాథాయ నిరన్తరదయాముచే ।
అనన్తపద్మనాభాయ నిత్యశ్రీః  నిత్యమఙ్గలమ్  ॥ ౧౩॥
ఇతి శ్రీఅనన్తపద్మనాభమఙ్గలస్తోత్రం    సమ్పూర్ణమ్  ।

